
 

 

ACTA 

Expediente núm. Órgano colexiado 

PLN/2025/6 O Pleno 

DATOS DE DESENVOLVEMENTO DA SESIÓN 

 

Tipo Convocatoria: 
Extraordinaria 
Motivo: «Aprobación de convenio dentro do mes de maio entre a Confederación 
Hidrográfica del Miño-Sil, OA e o Concello de Salceda de Caselas». 
 
Data: 
29 de maio de 2025 

 
Duración: 
Dende as 20:35 ata as 21:04 horas 
 
Lugar: 
Salón de plenos 
 
Presidida por: 
María Dolores Castiñeira Alén 

 
Secretaria: 
Berta Alonso Soto 

 

ASISTENCIA Á SESIÓN 

Nome e Apelidos Asiste  
Alejandro Rodríguez Canosa SI  
Ana Cristina Pérez Cabaleiro SI  
Iván Lorenzo Rodríguez SI  
Joaquín Núñez Troncoso SI  
Jorge Gregorio Vaqueiro SI  
José Luis Fernández Pérez SI  
Marcos Troncoso Estévez SI  
María Dolores Castiñeira Alén SI  
Salustiano Guerra García SI  
Santiago Rodríguez Davila SI  
Saúl Olmo Vaqueiro SI  
Selene González Luis SI  
Vanessa Rocha Núñez SI  
 
Unha vez verificada, pola secretaria, a válida constitución do órgano, a presidenta abre a 
sesión, polo que se procede á deliberación sobre os asuntos incluídos na orde do día. 

A) PARTE RESOLUTIVA 

 

Aprobación de convenio entre a Confederación Hidrográfica do Miño-Sil, OA e o Concello 
de Salceda de Caselas para o financiamento, execución e entrega das obras de mellora do 
saneamento e depuración en Salceda de Caselas. 

Favorable 
Tipo de votación: Ordinaria 

A favor: 4, En contra: 0, Abstencións: 9, Ausentes: 0 

 
 
Sr. Troncoso Estévez: Traemos a Pleno a aprobación deste convenio, un convenio que se 
realiza entre a Confederación Hidrográfica e o Concello de Salceda de Caselas para o 
financiamento, execución e entrega das obras de mellora do saneamento e depuración en 
Salceda de Caselas, en particular na parroquia de Soutelo. É un convenio que ten unha 
duración de catro anos, as actuacións que se prevén dentro de este convenio son a redacción 
do proxecto da construción da rede de saneamento para a parroquia de Soutelo e unha 
inversión total de 685.000 €, IVE engadido, con cargo aos orzamentos de gastos do 
organismo de CONCA para os anos 2025, 2026 e 2027. É dicir, é un proxecto que se realizará 
en tres anualidades e que en 2025, este ano, se realizará un investimento de 50.000 €, no 
ano 2026 investiranse 580.000 € e no ano 2027 serán 55.000 €. É un cofinanciamento entre 
estes dous entes, a Confederación Hidrográfica e o Concello de Salceda, un convenio 95-5, é 
dicir,  o 95%  deste financiamento achégao a Confederación e o 5 %, o Concello. É dicir, ao 
Concello custaralle uns 34.250 €, unha cantidade bastante pequena para a magnitude do 
proxecto. O expediente de contratación, tanto a licitación, como a xestión dos contratos 
correrá pola conta da Confederación Hidrográfica e, unha vez finalizada a obra, procederase 
á cesión gratuíta da instalación ao Concello, para a súa xestión e mantemento a través do 
ente encargado, neste caso o Consorcio do Louro.  
 
Gustaríame poñer en valor a xestión que fixemos dende o equipo de goberno, xa dende o 
ano 2023. O 19 de decembro mantivemos unha reunión en Ourense co presidente da 
Confederación na que se trataron diferentes proxectos, entre eles, o saneamento tanto de 
Entenza coma o de Soutelo, para expoñer un pouquiño as necesidades que tiñamos no noso 
Concello. O 3 de marzo de 2024 tivemos unha primeira reunión co director técnico adxunto, 
Joaquín, que foi unha reunión de traballo na que se expuxo, sobre todo, o tema dos 
saneamentos de Entenza e Soutelo e, máis en concreto, o de Soutelo. O 21 de xuño de 2024 
enviámoslle á Confederación unha memoria valorada do saneamento de Soutelo, por 
tramos, para que coñeceran esta contorna, esta parroquia, un pouco a dimensión de 
saneamento que hai neste zona. Tivemos unha segunda reunión o 2 de xullo de 2024, con 
Joaquín, na que entramos en profundidade e na que nos deixou entrever que as cousas ían 
por bo camiño e que había posibilidades de realizar algún tipo de convenio. O 26 de marzo 
deste propio ano, remitise un borrador do convenio e o 19 de maio, hai escasos días, 
recibimos esta versión definitiva do convenio; de aí a urxencia por asinar o Convenio e traelo 
a Pleno para a súa aprobación pois hai que remitilo antes de que acabe o mes.  
 
Sr. Rodríguez Davila: Acabamos de escoitar cousas que non concordan. A propia realidade 
contradí o que acaba de dicir o señor Concelleiro de área e queremos empezar dicindo que, 

loxicamente, os aquí presentes si nos preguntamos, e lle preguntamos aos veciños que nos 
están escoitando, se queremos facer saneamento no noso Concello e concretamente na 
parroquia de Soutelo. A resposta, loxicamente, é contundente: é un claro si; pero hai uns 
trámites e hai un camiño que percorrer. Polo tanto comecemos: por que hoxe estamos aquí  
señores membros do Goberno? Onde está ese documento? Que motivo é o que ampara que 
hoxe teñamos este pleno extraordinario urxente sen pasar por unha comisión informativa, 
sen proxecto e con todos os informes da señora Secretaria e da señora Interventora en 
contra? Espero que nos conteste e que xustifique que remata ese prazo e non que nos diga 
que o chaman por telefono e que lle dixeron que había que aprobalo antes de rematar o 
mes. Se existe ese documento, por que non está no expediente? Iso é o importante, a 
documentación nunha Administración pública é a que dá a razón e a quita, non as palabras 
dos políticos de cada momento.  
 

O trámite que hoxe imos debater ten algún parecido, na súa tramitación, documentos, e 
informes, co que hai uns meses aprobamos e que acabamos de firmar este pasado martes 
entre a Consellería de Medio Ambiente da Xunta de Galicia e o noso Concello? Para nada, 
nada que se lle pareza, nada que ver. Tiña un proxecto de obra feito e aprobado o 
saneamento do Cerquido? Si. Hai un proxecto feito e actualizado a día de hoxe para Soutelo? 
Non. No expediente non está, sábese cantos ramais se ían a construír no Cerquido? Si. 
Sábese cantos ramal ou ramais se van a construír en Soutelo? Non. Sábese de cantos metros 
estamos a falar en Soutelo? Non. No Cerquido? Si. Sábese cantas vivendas se van beneficiar 
no Cerquido? Si. En Soutelo? Non. Falou o Concello cos veciños das posibles cesións de paso 
polo terreos propios dos veciños do saneamento e tiña a cesión dos mesmos no Cerquido? 
Si. En Soutelo? Non. A ver se a señora Alcaldesa pretende executar o saneamento por pistas 
e estradas municipais, mala cousa sería señora Alcaldesa. Saben que neste convenio se fala 
da posibilidade de executar pequenas depuradoras? Xa lles digo que neste grupo estamos 
totalmente en contra e, se así se recolle nese proxecto, van ter unha contestación 
contundente da veciñanza e deste grupo. No Cerquido todo en orde: proxecto, convenio, 
firma, licitación e execución. Neste de Soutelo: totalmente todo ao revés, un auténtico 
despropósito, o de hoxe é un brinde ao sol por non dicir outra cousa.  
 

Só co informe da señora Secretaria isto tería un non rotundo, sen paliativos, pola súa nefasta 
tramitación deste expediente que estamos a debater. Dío a señora Secretaria, non o di este 
portavoz, non o di o grupo maioritario, dío a señora Secretaria municipal aquí presente no 
seu informe, un documento público, di: “No expediente non consta proxecto técnico, 
documentación técnica que defina a obra que se pretende levar a cabo. Na medida na que 
non se coñece con certeza o contido do proxecto da obra non se pode chegar a afirmar que 
todas as actuacións que ampara o convenio proposto se atopen dentro da competencia 
material do Concello (o que constitúe contido mínimo do Convenio segundo o artigo 49 da 
LRJSP)”, “...a aportación dineraria a realizar polo Concello terá o carácter de subvención”. É 
dicir, aquí o que se pretende é que o Concello lle dea unha subvención á Confederación 
Hidrográfica Miño-Sil, isto é incrible, segue a señora Secretaria dicindo: “En consecuencia, o 
obxecto do convenio e polo tanto, das actuacións a realizar, se define de forma xenérica e 
como se advirte no apartado terceiro do presente informe, non consta documento técnico ou 
proxecto de obra polo que se descoñece por completo cales serán as obras amparadas polo 
convenio e, polo tanto, o alcance das obrigas que asume o Concello”, é dicir, aquí vamos a 
aprobar algo a cegas sen saber o que nos atoparemos, “o obxecto do convenio é xenérico, 

carecendo da concreción que sería preceptiva tal e como se expón no apartado cuarto do 
presente informe”, segue dicindo que non lle consta a disposición dos terreos: “como xa se 
indicou ao longo do presente informe, o obxecto do convenio se define de forma totalmente 
xenérica, quedando as actuacións condicionadas a súa ulterior concreción por parte 
exclusivamente da Confederación Hidrográfica, que asume tacitamente a redacción do 
proxecto de obra, tendo este Concello que comprometerse á súa aprobación e á posta a 
disposición dos correspondentes terreos sen ter coñecemento algún de cal será a obra a 
executar nin cales serán os terreos e infraestruturas afectados pola mesma e que haberá que 
poñer a disposición da Confederación Hidrográfica. En conclusión, o Concello está asumindo, 
a cegas, unhas obrigas das que se descoñece o seu alcance ou posibilidade de cumprir.” Polo 
tanto, podía seguir lendo o informe da señora Secretaria, pero co que acabo de manifestar 
queda claramente manifesta a postura que o Goberno e este Pleno, se así o considera e o 
aprobada, pretende aprobar un convenio cun informe contundente, rotundamente en 
contra, da señora Secretaria polo que acabo de dicir e que podía seguir lendo; pero non me 
dá tempo.  
 
Sr. Olmo Vaqueiro: No anterior pleno dixen que era un pracer cando tratamos temas nos que 
estamos todos de acordo, e normalmente o saneamento é un deses temas nos que sempre 
coincidimos e todos lle damos un valor necesario e que hai que sacar adiante. No día de hoxe 
hai uns informes redactados que, a pesar de que queiramos todos o saneamento, nos fan 
dubidar sobre se a maneira na que se está facendo é a correcta e, sobre todo, xeran 
dúbidas... Por exemplo, como podemos saber en que se van gastar os 685.000 € da 
financiación? Non sabemos nada de como se vai a articular a rede ou redes de saneamento. 
Non se sabe nada de que terreos municipais ou particulares terán que ceder para 
desenvolver esa rede xeral... dúbidas sobre a futura viabilidade. Nós non vamos a ser 
atranco, xa dixemos que estamos todos de acordo co saneamento para Salceda e, neste caso, 
para Soutelo é necesario; pero vamos a absternos porque cremos que necesitamos ter a 
información necesaria para votar a favor con seguridade.  
 
Sr. Guerra García: Quixera empezar a miña intervención falando da mágoa de que se nos 
presente un convenio onde o idioma galego está ausente. Dende o BNG, desta 
Confederación Hidrográfica non esperabamos outra cosa, mais dende o goberno local 
esperabamos algo máis. Estamos sempre na mesma: todos o queremos pero ninguén coida 
del.  
 
Gustaríanos facerlle unha pregunta á señora Presidenta ou ao señor Concelleiro: poden 
dicirlle a calquera veciño ou veciña de Soutelo, hoxe, se van ter saneamento na súa casa con 
este convenio que se nos pon diante, cun informe demoledor por parte das dúas persoas 
técnicas municipais? A verdade é que é unha mágoa que esteamos falando de saneamento, 
precisamente algo no que todos os grupos, todas as persoas que estamos aquí, coincidimos 
nas necesidades. E que se nos trae aquí algo que, como mínimo, deixa no aire a legalidade de 
todo o que se pretende. Nesta primeira intervención gustaríame que me contestasen a 
señora Presidenta ou o señor Concelleiro de área se realmente están en condicións hoxe, 
agora, de dicirlle a calquera persoa que viva en Soutelo por onde vai pasar a rede, e se van 
ter ou non o saneamento a partir deste convenio. 

Sra. Alcaldesa: Respondéndolle ao voceiro do BNG se os veciños e veciñas de Soutelo van ter 
saneamento no ano 2026,  tal e como di a Confederación Hidrográfica do Miño-Sil? Si, vano 
ter. Por onde pasa? Pois non o sei, porque nós tampouco coñecemos o proxecto; tal e como 
vistes nos informes técnicos das dúas habilitadas de Intervención e Secretaría.  
 
Contestándolle ao voceiro do PSdeG-PSOE, este convenio non é o mellor do mundo nin a 
forma de tramitalo. A Confederación Hidrográfica, por certo do Ministerio para Transición 
Ecolóxica e o Reto Demográfico do Goberno Central do PSOE, talvez non presente o mellor 
convenio, nin sexa o mellor redactado, nin a mellor forma de facelo, dende logo este 
goberno non vai perder unha soa oportunidade; aínda que sabemos que probablemente a 
tramitación vai ser complexa por esta serie de deficiencias das que falaban Secretaría e 
Intervención, pero estou segura de que o resolveremos. E como lle dixen ao compañeiro 
Tano, Soutelo terá saneamento.  
 
O que si me sorprende máis é o PP. Nós dixemos que ía ser a lexislatura do saneamento. Creo 
que, a dous anos vista do remate desta lexislatura, xa hai un feito con 2.670.000 € de 
investimento: Parderrubias, A Picoña, Entenza, Soutelo, Budiño e moitos barrios desas 
parroquias con saneamento ou con previsión de telo ao longo de esta lexislatura. Augas de 
Galicia tampouco fixo unha tramitación demasiado perfecta, ao final estoume dando de 
conta de que a única que tramitamos nós, que foi a de Entenza, igual foi a que mellor feita 
estivo e que, en breve, se acabará o período de licitación e seguirá o tramite adiante. Non 
son convenios nin tramitacións perfectas, con moitísimas dificultades e todas elas 
demostrables e demostrables por correos, por mensaxes e por chamadas; pero son as que 
son, eu encantada de recibir á conselleira para asinar ese convenio e encantada de recibir ao 
presidente Quiroga para asinar o vindeiro convenio por moitos defectos que teña. Sabe que 
comparativa faría eu, señor Santiago, entre Augas de Galicia e Confederación Hidrográfica do 
Miño-Sil? Augas de Galicia, dez anos de espera. Confederación Hidrográfica, un ano. Augas 
de Galicia, financiamento 20-80 %. Confederación Hidrográfica, 95-5 %. Iso, ao final, é o que 
lle importa aos veciños, porque estamos falando dos seus impostos.  
 
Sr. Rodríguez Davila: Escoitando os demais membros desta Corporación dá a sensación de 
que non vai vostede contar co voto a favor dos diferentes grupos, salvo vostedes, por algo 
será. Isto é coma cando un vai na autopista, todos en contra e un di que quen vía mal son os 
outros e non un, entón fágano ver señores minoritarios do goberno de Salceda.  
 
Se ao final non votamos favorablemente, independente de que se absteña, ou votemos en 
contra ou o que decidamos, se isto sucede, a  manipulación dos medios afíns, os altofalantes 
das redes sociais pagados por todos os veciños, dirán que a oposición está en contra do 
saneamento de Soutelo: falso, rotundamente falso. Do que estamos en contra e do 
procedemento catastrófico, nefasto, do inicio da tramitación do saneamento de Soutelo, 
cousa que non sucedeu con outros saneamentos, por iso tivo o voto unánime da Corporación 
en todos os seus trámites, señora Alcaldesa. Salvo na licitación de Entenza, por motivos que 
expresamos no Pleno cada un de nós. Polo tanto, non lles mintan aos veciños, díganlles a 
verdade, vostede acaba de dicir que no ano 26 os veciños de Soutelo terán saneamento nas 
súas casas. Non lles mintan, díganlles a verdade e díganlles aos veciños de Soutelo que 
tardarán algúns anos en ter o servizo á súa disposición. Polo tanto, logo do que lin, do pouco 
temos para ler, o informe da señora Secretaria, e que faremos público a través das redes para 

que os veciños o coñezan integramente, este informe demoledor en contra do 
procedemento que se inicia hoxe. E tamén aclarar que hoxe o que se somete a votación non 
é a firma, é a aprobación do convenio. Logo virá todo o demais, é dicir, se a propia alcaldesa 
acaba de recoñecer que non hai proxecto, polo tanto vamos aquí a aprobar, se así o 
considera este Pleno, algo totalmente a cegas sen saber por onde, nin cando, nin como, nin a 
quen lle afecta, nin a que parte da parroquia vai ir, nin a cantas vivendas, nin cantos metros 
ou quilómetros etc.; polo tanto un brinde ao sol, e como di a señora Secretaria municipal: a 
cegas totalmente. Si ao saneamento de Soutelo, non con esta tramitación nefasta. Polo 
tanto, o noso grupo vaise a abster, porque non imos ser nós quen digan de inicio non; pero, 
por suposto, non podemos apoiar algo que consideramos totalmente errático e o tempo dirá 
as consecuencias deste convenio.  
 
 
Sr. Olmo Vaqueiro: Talvez haxa deficiencias no convenio que non sexan cousas do Concello, 
pero hai cousas do Concello que a min me fan ter dúbidas co Convenio, como é a capacidade 
de facer fronte ás anualidades, tal e como se está manexando a economía no Concello.  
 

Sra. Alcaldesa: non sei se viu as contías, se non somos quen de soportar no 2025: 2.500 € e 
no 2026, 29.000 €; e no 2027, 2.750 €... apaga e vámonos. Ademais, falando de saneamento, 
onte tivemos a aprobación do Consorcio do Louro, máis de 226.000 € para a redacción de 
proxectos, co cal vamos poder redactar os proxectos de saneamento que quedan en Salceda, 
xa non vai ir no REC nin seguramente no capítulo de investimento, porque precisamente con 
esta dotación económica a través do PERTE o que se fai é garantir o investimento de moitos 
anos de redacción de proxectos e saneamentos.  
 
Sr. Guerra García: Dou por entendido que este proxecto vai dar saneamento a todas as 
vivendas da parroquia de Soutelo. 
 
Sra. Alcaldesa: Non, creo que descoñecías o proxecto inicial que era bastante máis de 
1.000.000 €. Ogallá puidésemos sanear toda a miña parroquia con este importe.  
 
Sr. Guerra García: A min se se me di que Soutelo vai ter saneamento, sen especificar un 20, 
un 30, un 50, un 75 %, entendo que é a parroquia completa que vai a ter saneamento. Dígoo 
polas palabras que escoito. Xa se expresou a dubida de que non consta en ningún lugar de 
porqué estamos hoxe aquí e ten que ser antes do 31 de maio. 
 
Sra. Alcaldesa: Si que existe, hai un correo electrónico que o di. O correo non entra por 
rexistro, pero podemos compartilo no grupo de portavocías para que quede constancia. O 
que non quero é que quede ningunha dúbida, nesta sesión plenaria, de que é un invento 
desta alcaldesa. Hai ese correo electrónico onde a Confederación nos di que ten que ser 
aprobado antes do 31 de maio.  
 
Sr. Guerra García: O normal sería que constase no documento que se nos presenta a 
necesidade de ser aprobado en determinado período. En ningún momento cuestiono que a 
Confederación non chamase. Eu digo que non consta en ningún lugar, que quede a salvo de 
que non estamos falando aquí de que ninguén nos estea a contar unha mentira. Tal e como 
está exposto, que hai un pormenor nos informes técnicos do Concello, que di que nin 

sequera queda claro quen vai redactar o proxecto, realmente podemos ter todos moitos 
desexos de tirar par adiante; agora, o que se nos presenta non pasa de ser unha trapallada. 
Todos estamos de acordo en que da Confederación Hidrográfica hai que aproveitar todos os 
recursos que se poidan; agora, que a Confederación Hidrográfica teña este nivel... 
 
Sra. Alcaldesa: Benvidas sexan estas trapalladas, logo este Goberno de catro xa 
xestionaremos e traballaremos para converter estas trapalladas nunha realidade: o 
saneamento para os veciños de Soutelo e do resto de Salceda, que é o que queremos. Dou 
lectura á proposta de acordo seguinte:  
 
“Recibido en data 20.05.2025 (Rex. Núm. 2025-E-RC-2814) o convenio de colaboración entre 
a Confederación Hidrográfica del Miño-Sil, organismo autónomo adscrito ao Ministerio para 
la Transición Ecológica y el Reto Demográfico e o Concello de Salceda de Caselas para 
proxectar e construír a ou as redes de saneamento necesarias para dotar de saneamento de 
augas residuais á parroquia de Soutelo. 
 
Visto que o obxecto deste convenio é determinar as condicións para a colaboración entre as 
partes outorgantes para o financiamento e execución das obras de mellora do saneamento e 
depuración en Salceda de Caselas, establecendo tamén o réxime da posterior entrega das 
obras que se executen, para o mantemento e conservación das mesmas e asumindo ambas 
partes compromisos financeiros. 
 
Visto que por tratarse dun gasto de carácter plurianual está suxeito a uns límites 
cuantitativos que determinan que nos de gastos de inversión, o gasto que se impute a 
exercicios futuros non poderá exceder da cantidade que resulte de aplicar ao crédito inicial 
correspondente ao ano no que se adquire o compromiso en firme as seguintes porcentaxes: 
 
- No exercicio inmediato seguinte: 70 %. 
- No segundo exercicio: 60 %. 
- No terceiro e cuarto exercicio: 50 % 
 
Visto que pola vía da excepción que establecen os apartados 4 e 5 do artigo 174 TRLFL, 
desenrolado polo artigo 83.1 e 84 do RD 500/1990, se permite superar tanto o número de 
anualidades coma os límites porcentuais mediante acordo do pleno da corporación. 
 
Non obstante o disposto no informe de Intervención núm. 2025-0104 e no informe de 
secretaría núm. 2025-0018. 
 
Visto que o convenio ten por obxecto a realización de obras de interese xeral coma son as 
obras de saneamento nunca parroquia coma a de Soutelo, que carece de tal infraestrutura 
pese a tratarse dun servizo de prestación obrigatoria, tal e como establece o artigo 26.1 da 
Lei reguladora das bases de réxime local. 
 
Realizada a tramitación legalmente establecida proponse ao Pleno a adopción do seguinte 

 
DISPOÑO 

PRIMEIRO: Aprobar o convenio entre a Confederación Hidrográfica do Miño-Sil, OA o 
Concello de Salceda de Caselas para a financiación, execución e entrega das obras de mellora 
do saneamento e depuración en Salceda de Caselas (Pontevedra),   previo levantamento do 
reparo formulado ao efecto pola Intervención no seu informe núm. 2025-0104. 
 
SEGUNDO: Elevar o límite para gastos plurianuais do nivel de vinculación xurídica 1/4 para o 
ano 2026 a 29.000 €. 
 
TERCEIRO: Autorizar e dispoñer o gasto plurianual, para os exercicios 2025-2026-2027 das 
obras recollidas no convenio entre a Confederación Hidrográfica do Miño-Sil, OA e o Concello 
de Salceda de Caselas para a financiación, execución e entrega das obras de mellora do 
saneamento e depuración en Salceda de Caselas de acordo co seguinte réxime financeiro 
periodificado: 
 

ADMINISTRACIÓN 2025 2026 2027 TOTAL 

CHMS, OA 47.500,00 551.000,00 52.250,00 650.750,00 

CONCELLO DE SALCEDA 
DE CASELAS 

2.500,00 29.000,00 2.750,00 34.250,00 

TOTAL 50.000,00 580.000,00 55.000,00 685.000,00 

 

CUARTO: Notificar o presente acordo á Confederación Hidrográfica del Miño-Sil.” 
 
 
VOTACIÓN: Sometida a votación a proposta da señora Alcaldesa, esta resulta APROBRADA 
por 4 votos a favor (4 de MS) e 9 abstencións (6 do PP, 2 do PSdeG-PSOE e 1 do Grupo 
Mixto-BNG) , adoptándose o seguinte acordo: 
 
 
ACORDO:  
 
PRIMEIRO: Aprobar o convenio entre a Confederación Hidrográfica do Miño-Sil, OA e o 
Concello de Salceda de Caselas para o financiamento, execución e entrega das obras de 
mellora do saneamento e depuración en Salceda de Caselas (Pontevedra),  previo 
levantamento do reparo formulado aos efectos pola Intervención no seu informe núm. 2025-
0104. 
 
SEGUNDO: Elevar o límite para gastos plurianuais do nivel de vinculación xurídica 1/4 para o 
ano 2026 a 29.000 €. 
 
TERCEIRO: Autorizar e dispoñer o gasto plurianual, para os exercicios 2025-2026-2027 das 
obras recollidas no convenio entre a Confederación Hidrográfica do Miño-Sil, OA e o Concello 
de Salceda de Caselas para o financiamento, execución e entrega das obras de mellora do 
saneamento e depuración en Salceda de Caselas, de acordo co seguinte réxime financeiro 
periodificado: 

ADMINISTRACIÓN 2025 2026 2027 TOTAL 

CHMS, OA 47.500,00 551.000,00 52.250,00 650.750,00 

CONCELLO DE SALCEDA 
DE CASELAS 

2.500,00 29.000,00 2.750,00 34.250,00 

TOTAL 50.000,00 580.000,00 55.000,00 685.000,00 

 

CUARTO: Notificar o presente acordo á Confederación Hidrográfica do Miño-Sil. 
 

DOCUMENTO ASINADO ELECTRONICAMENTE. 

